
MAKTABGACHA TAʼLIM 
MUASSASALARIDA BOLALAR 

TAʼMINOTIGA OTA-ONALAR 
TOMONIDAN HAQ TOʻLASH 

VA UNDAN FOYDALANISH 
TARTIBINING BUXGALTERIYA 

HISOBI
Roʻziboyev Oybek Baxromovich

Oʻzbekiston Respublikasi Bank-moliya akademiyasi mustaqil tadqiqotchisi
Email: oybekbaxromovich@gmail.com

Annotatsiya. Maqolada maktabgacha taʼlim muassasalaridagi bolalar taʼminotiga haq toʻlash va undan foydalanish tartibi 
boʻyicha vujudga kelayotgan savollarni yoritish orqali ota-onalar hamda maktabgacha taʼlim muassasalari hisobchilariga 
yordam berish maqsad qilingan.

Kalit soʻzlar: budjet tashkiloti, budjet tashkilotining budjetdan tashqari hisobi, buxgalter, buxgalteriya hisobi, ota-ona 
toʻlovi, yoʻriqnoma. 
Abstract. The article aims to help parents and accountants of preschool educational institutions by elucidating the questions 
that arise regarding the payment of fees for child support in preschool educational institutions and the procedure for using 
it.

Key words: budgetary organization, off-budget accounting of budgetary organization, accountant, accounting, parental 
fee, guidance.
Аннотация. В статье рассматриваются вопросы, возникающие при взимании и использовании родительской платы 
за обеспечение детей в дошкольных образовательных учреждениях, с целью оказания практической помощи 
родителям и бухгалтерам дошкольных организаций.

Ключевые слова: бюджетная организация, внебюджетный учёт бюджетной организации, бухгалтер, бухгалтерский 
учёт, родительская плата, инструкция.

K I R I S H
Oʻzbekistonda bola tarbiyasiga alohida eʼtibor beriladi, chunki ertangi kun, kelajagimiz shu farzandlarga 

bogʻliq. Maktabgacha taʼlim muassasalaridagi bolalar taʼminotiga haq toʻlash tartibi boʻyicha qanday 
meʼyoriyhuquqiy hujjatlar mavjud?

Bugungi kunda Oʻzbekiston Respublikasi Xalq taʼlimi vazirligi va Moliya vazirligining 2016-yilning 25-iyulidagi 
8-mh va 55-son qarori bilan yangi tahrirdagi “Maktabgacha taʼlim muassasalari va maktab-internatlardagi 
bolalar taʼminotiga haq toʻlash tartibi toʻgʻrisida”gi nizom tasdiqlangan. Ushbu nizom Oʻzbekiston Respublikasi 
Adliya vazirligi tomonidan 2016-yilning 23-avgustida 2821-son bilan roʻyxatga olingan.

Mazkur nizom asosida maktabgacha taʼlim muassasalari va maktab-internatlardagi bolalar taʼminoti uchun 
ota-onalar toʻlovi hamda ushbu toʻlovdan foydalanish tartibi yoritilgan.

M A V Z U G A  O I D  A D A B I Y O T L A R  S H A R H I
Maktabgacha ta’lim muassasalarida ota-onalar to‘lovi hisobini tashkil etish bo‘yicha ilmiy yondashuvlar, 

asosan, davlat moliyasi, byudjet jarayonlari, ta’limni moliyalashtirish mexanizmlari va byudjetdan tashqari 

tushumlar boshqaruvi bilan bog‘liq tadqiqotlarda shakllangan. Ta’lim iqtisodiyoti bo‘yicha yetakchi 
tadqiqotchilardan biri bo‘lgan Eric A. Hanushek ta’limni moliyalashtirish tizimida resurslar taqsimoti va byudjet 
ustuvorliklari ta’lim sifatiga bevosita ta’sir qilishini ilmiy jihatdan asoslaydi. Uning ta’kidlashicha, maktabgacha 
ta’limda moliyaviy barqarorlikni ta’minlash uchun ota-onalar to‘lovi kabi mahalliy moliyaviy manbalarni to‘g‘ri 
hisobga olish muhim omildir. James E. Ryan tomonidan olib borilgan tadqiqotlarda ta’lim muassasalarining 
byudjetdan tashqari tushumlarining huquqiy tartibga solinishi va ularni hisobga olish mexanizmlarining shaffofligi 
ta’lim barqarorligining kaliti sifatida izohlanadi. Bu qarashlar maktabgacha ta’lim tizimida to‘lovlarni aniq, qayd 
etiladigan va auditga mos tarzda yuritish zarurligini tasdiqlaydi.

Ta’lim tizimida moliyalashtirishni boshqarish bo‘yicha UNESCO va OECD tomonidan muntazam ravishda 
e’lon qilinadigan hisobotlar maktabgacha ta’lim uchun moliyaviy majburiyatlarning turli mamlakatlarda qanday 
tashkil etilishini tahlil qiladi. Ularning tadqiqotlari ota-onalar to‘lovi mexanizmlari ko‘plab davlatlarda ta’lim 
jarayonining asosiy qo‘shimcha moliyaviy manbasi ekanini ko‘rsatadi. Xususan, OECD ta’lim siyosati bo‘yicha 
o‘tkazgan yirik monitoring ishlari moliyaviy hisobning aniq yuritilishi, nazorat mexanizmlari va to‘lovlarni 
raqamlashtirish orqali ishonchlilik darajasini oshirish mumkinligini ilmiy asoslaydi.

Maktabgacha ta’lim moliyasi bo‘yicha amerikalik tadqiqotchi Bruce Fuller tomonidan olib borilgan ilmiy 
izlanishlarda ota-onalar ishtiroki ta’lim muassasalarining moliyaviy barqarorligiga sezilarli ta’sir ko‘rsatishi qayd 
etiladi. U raqamlashtirilgan to‘lov tizimlari, kontrakt asosidagi to‘lovlarning shaffofligi va byudjetdan tashqari 
tushumlar hisobining markazlashgan axborot tizimlari orqali yuritilishini zarur deb hisoblaydi. Maktabgacha 
ta’lim tashkilotlarida moliyaviy boshqaruvning xalqaro modellari ham ilmiy adabiyotlarda keng yoritilgan. 
Masalan, Clive Belfield ta’lim xarajatlarining iqtisodiy samaradorligi va moliyaviy instrumentlarning o‘zaro 
bog‘liqligini tahlil qilib, maktabgacha ta’lim muassasalarida ota-onalar to‘lovini hisobga olishda “xarajat – foyda” 
tamoyilining muhim ahamiyatini ko‘rsatadi.

Moliya va hisob sohasi bo‘yicha ilg‘or tadqiqotchilar — Michael H. Granof va David R. Herndon — davlat 
sektori buxgalteriya hisobi bo‘yicha ilmiy ishlarda byudjet tashkilotlarida to‘lovlarni hisobga olishda daromadlarni 
tan olish tamoyillari, hisob registrlarini to‘g‘ri yuritish, schyotlar o‘rtasidagi harakatlarni hujjatlashtirish va byudjet 
ijrosini konsolidatsiyalash masalalariga e’tibor qaratadi. Ularning ta’kidicha, ta’lim muassasalarida ota-onalar 
to‘lovi davlat buxgalteriya standartlarida belgilangan tartib asosida tan olinishi, tegishli daromad schyotlariga 
qayd qilinishi va budjetdan tashqari fondlar bilan mutanosib ravishda bog‘lanishi zarur.

Shuningdek, xalqaro tajribada ta’limni moliyalashtirish bo‘yicha Theodore R. Mitchell va Elizabeth 
Sawhill tomonidan olib borilgan tadqiqotlarda maktabgacha ta’limdagi moliyaviy tartib-qoidalar, to‘lovlarni 
avtomatlashtirilgan tizimlar orqali boshqarish va moliyaviy hisobni raqamli audit vositalari yordamida 
tekshirishning afzalliklari yoritiladi. Ushbu ilmiy manbalar ota-onalar to‘lovini buxgalteriya hisobida shaffof, 
standartlashtirilgan va raqamlashtirilgan model asosida yuritishning maktabgacha ta’lim siyosatiga ijobiy ta’sir 
ko‘rsatishini tasdiqlaydi.

T A D Q I Q O T  M E T O D O L O G I YA S I
Tadqiqot metodologiyasi maktabgacha ta’lim muassasalarida ota-onalar to‘lovi hisobini yuritish amaliyotini 

o‘rganish uchun normativ-huquqiy hujjatlar tahlili, MMTB va Moliya vazirligi ma’lumotlar bazalaridan olingan 
statistik ko‘rsatkichlar, shuningdek muassasalarning buxgalteriya registrlari va to‘lov hujjatlari bo‘yicha birlamchi 
ma’lumotlarni yig‘ish hamda ularni taqqoslash, kontent-tahlil va deskriptiv tahlil usullari orqali qayta ishlashga 
asoslanadi.

T A H L I L  V A  N A T I J A L A R
Maktabgacha taʼlim muassasalaridagi bolalar taʼminoti uchun toʻlov miqdori Oʻzbekiston Respublikasi 

Prezidentining har yilgi asosiy makroiqtisodiy koʻrsatkichlari prognozi va Davlat budjeti parametrlari toʻgʻrisidagi 
qarorlari bilan, muassasada bolalarni saqlab turish soatlaridan kelib chiqib tasdiqlanadi. 2016-yil uchun toʻlov 
Oʻzbekiston Respublikasi Prezidentining 2015-yilning 22-dekabrdagi “Oʻzbekiston Respublikasining 2016-
yilgi asosiy makroiqtisodiy koʻrsatkichlari prognozi va Davlat budjeti parametrlari toʻgʻrisida”gi PQ-2455-son1 
qaroriga asosan belgilangan2. 

Maktabgacha taʼlim muassasasiga bitta oiladan ikki va undan ortiq bolalar qatnasa, ularning har biriga 
ushbu toifadagi oilalar uchun qonun hujjatlarida belgilangan toʻlov miqdorlari qoʻllaniladi. Bitta oiladan ikki 
va undan ortiq bolalar turli maktabgacha taʼlim muassasalariga qatnagan taqdirda, ota-onalar yoki ularning 
oʻrnini bosuvchi shaxslar bir farzandi boradigan maktabgacha taʼlim muassasasiga ikkinchi farzandi boradigan 
maktabgacha taʼlim muassasasidan uning qatnashi toʻgʻrisida maʼlumotnomani taqdim etishi lozim.

1	 https://lex.uz/docs/-2849450
2	 Oʻzbekiston Respublikasi Prezidentining 2015-yil 22-dekabrdagi “Oʻzbekiston Respublikasining 2016-yilgi asosiy makroiqtisodiy 

koʻrsatkichlari prognozi va Davlat byudjeti parametrlari toʻgʻrisida”gi PQ-2455-son qarori

Bugungi kunda bolalar taʼminoti uchun toʻlovlar ota-onalar va maktabgacha taʼlim muassasalari oʻrtasida 
tuzilgan shartnomaga asosan amalga oshiriladi. Maktabgacha taʼlim muassasalaridagi bolalar taʼminoti 
uchun toʻlovlar har oyning 15-sanasidan kechiktirmasdan toʻlanadi. Oyning 15-sanasidan keyin kelgan bolalar 
taʼminoti uchun toʻlovlar bola kelgan kundan boshlab 3 kun ichida toʻlanadi. Bunda toʻlovlar bolaning shu 
oyda maktabgacha taʼlim muassasasiga qatnaydigan kunlariga mutanosib ravishda amalga oshiriladi. Ota-
onalar tomonidan shartnoma shartlari bajarilmasligi yoki lozim darajada bajarilmasligi, shu jumladan toʻlov 
shartnomada belgilangan miqdorda hamda koʻrsatilgan muddat – 15-sanadan oʻtgach ikki hafta mobaynida 
uzrli sabablarsiz toʻlanmagan taqdirda, ota-onalar bilan tuzilgan shartnomaning amal qilishi qonun hujjatlarida 
belgilangan tartibda toʻxtatiladi va bu bolaning maktabgacha taʼlim muassasasida boʻlishini toʻxtatish uchun 
asos boʻladi.

Maktabgacha taʼlim muassasasidagi bola taʼminoti uchun ota-onalar tomonidan amalga oshirilmagan 
toʻlov 60 kun ichida toʻlab berilganda, bolani tegishli maktabgacha taʼlim muassasasiga tiklash majburiy tartibda 
amalga oshiriladi. Mazkur muddat oʻtib ketgan taqdirda, maktabgacha taʼlim muassasasiga bolani tiklash yangi 
qabul qilingan bolalar uchun belgilangan tartibda amalga oshiriladi.

Maktabgacha taʼlim muassasalaridagi bolalar taʼminoti uchun toʻlovlar tijorat banklari orqali naqd pul yoki 
naqd pulsiz shaklda (bank plastik kartochkalari orqali va pul oʻtkazish yoʻli bilan) toʻlanadi. Bunda toʻlovning 
amalga oshirilganligini tasdiqlovchi hujjat nusxasi maktabgacha taʼlim muassasasiga taqdim etiladi. 

Toʻlov maktabgacha taʼlim muassasasiga xizmat koʻrsatuvchi tegishli gʻaznachilik boʻlinmasining hududiy 
gʻaznachilik hisobvaragʻiga oʻtkaziladi va Oʻzbekiston Respublikasi Moliya vazirining 2016-yilning 24-martdagi 
21-sonli buyrugʻi bilan tasdiqlangan “Oʻzbekiston Respublikasi Moliya vazirligining axborot tizimida shaxsiy 
gʻazna hisobvaraqlarini yuritish” qoidalari (Oʻzbekiston Respublikasi Adliya vazirligi tomonidan 2016-yilning 
30-martida 2772-son bilan davlat roʻyxatidan oʻtkazilgan) asosida maktabgacha taʼlim muassasasi uchun 
ochilgan budjetdan tashqari 4 005… “Maktabgacha taʼlim muassasalarida bolalar taʼminoti uchun ota-onalardan 
tushumlar” shaxsiy gʻaznachilik hisobvaragʻida hisobga olinadi3.

Maktabgacha taʼlim muassasasida bola taʼminoti uchun toʻlovning bir kunlik qiymati bir oylik toʻlov miqdorini 
shu oy mobaynidagi ish kunlari soniga boʻlish orqali aniqlanadi. Masalan, Toshkent shahrida bitta bolaga bir 
oylik toʻlov miqdori 110500 soʻm, maktabgacha taʼlim muassasasi haftada 5 kun ishlaydi. Noyabr oyida ish 
kunlari soni 22 kun. Bir kunlik toʻlov = bir oylik toʻlov 110500 soʻm / 22 kun = 5023 soʻm.

Bolaning yoki oila aʼzolarining kasalligi, karantin holatida boʻlganligi, shuningdek ota-onalardan birining 
ishdan (oʻqishdan) boʻsh vaqti davrida yoki boshqa sabablarga koʻra bola maktabgacha taʼlim muassasasiga 
ketma-ket uch kundan ortiq kelmagan davri uchun toʻlangan toʻlovlar keyingi toʻlovlarni amalga oshirishda 
hisobga olinadi. Bunda bolaning kelmagan kunlari soni bir kunlik toʻlov miqdoriga koʻpaytirilib, keyingi toʻlov 
summasi chiqqan summaga kamaytiriladi.

Agar bolaning kelmagan kunlari uchun toʻlov hali amalga oshirilmagan boʻlsa, toʻlanishi lozim boʻlgan 
toʻlov miqdori u kelmagan kunlari uchun hisoblangan toʻlov summasiga kamaytiriladi. Bolaning yoki uning oila 
aʼzolarining kasalligi, karantin holatida boʻlganligi tufayli bolaning maktabgacha taʼlim muassasasiga kelmaganligi 
tegishli davolash-profilaktika muassasasi yoki uchastka shifokori tomonidan beriladigan maʼlumotnoma bilan 
tasdiqlanishi shart.

Ota-onalardan birining ishdan (oʻqishdan) boʻsh vaqti davrida yoki boshqa sabablarga koʻra bola 
maktabgacha taʼlim muassasasiga kelmasligiga ota-onalardan birining sababi koʻrsatilgan holda maktabgacha 
taʼlim muassasasi rahbariyati nomiga oldindan yozgan arizasi (bildirishnomasi) asos boʻlib hisoblanadi. Bunda 
bolaning bir yilda koʻpi bilan 60 kundan ortiq boʻlmagan muddatgacha maktabgacha taʼlim muassasasiga 
kelmasligiga ruxsat beriladi.

Bolaning uyda qolgan boshqa barcha hollarida maktabgacha taʼlim muassasasida bola taʼminoti uchun 
toʻlovlar umumiy asoslarda toʻlanadi. Ota-onaning oldindan bergan yozma arizasiga asosan bolaning 
maktabgacha taʼlim muassasasiga qatnashi butunlay toʻxtatilgan taqdirda, toʻlov toʻliq boʻlmagan oy uchun, 
yaʼni bola amalda maktabgacha taʼlim muassasasiga qatnagan kunlar uchun toʻlanadi.

Bolaning maktabgacha taʼlim muassasasiga qatnashi vaqtincha yoki butunlay toʻxtatilishi toʻgʻrisida ota-
onaning yozma arizasi boʻlmagan hollarda toʻlov toʻliq oy uchun hisoblanadi va umumiy asoslarda undiriladi. 
Bolaning maktabgacha taʼlim muassasasida toʻlov toʻlangan davrdan ortiq muddatda boʻlishiga shu oy uchun 
toʻlovning qolgan qismi toʻlangandan soʻng yoʻl qoʻyiladi.

Masalan, bola 2016-yilning noyabr oyida kasalligi sababli 10 kun maktabgacha taʼlim muassasasiga 
kelmadi. Noyabr oyida toʻlov miqdori 110500 soʻm, ish kunlarining rejadagi soni 22 kun. Bir kunlik toʻlov = bir 
oylik toʻlov 110500 soʻm : 22 kun = 5023 soʻm. Endi 10 kunlik toʻlov miqdorini aniqlaymiz: bir kunlik toʻlov 5023 

3	 Oʻzbekiston Respublikasi Moliya vazirining 2016-yil 24-martdagi 21-sonli buyrugʻi bilan tasdiqlangan “Oʻzbekiston Respublikasi 
Moliya vazirligining axborot tizimida shaxsiy gʻazna hisobvaraqlarini yuritish” qoidalari (Oʻzbekiston Respublikasi Adliya vazirligi 
tomonidan 2016-yil 30-martda 2772-son bilan davlat roʻyxatidan oʻtkazilgan)

soʻm * 10 kun = 50230 soʻm. Sababli qoldirilgan 10 kun uchun keyingi oyga toʻlov amalga oshirilayotganda 
50230 soʻmga kamaytiriladi. Yaʼni keyingi oyga toʻlov 110500 soʻm – 50230 soʻm = 60270 soʻm toʻlanadi.

Maktabgacha taʼlim muassasalaridagi bolalar umumiy sonining 15 foizi doirasida kam taʼminlangan 
oilalar farzandlari toʻlovdan ozod qilinadi. Bunda birinchi navbatda ota-onalaridan biri yoki ikkalasi I yoxud II 
guruh nogironi boʻlgan kam taʼminlangan oila farzandlariga, shuningdek oʻrtacha oylik jami daromadi eng past 
darajada boʻlgan kam taʼminlangan oila farzandlariga imtiyoz beriladi.

Toʻlovdan ozod qilinadigan kam taʼminlangan oila farzandlari roʻyxati fuqarolarning oʻzini oʻzi boshqarish 
organi tomonidan berilgan oilaning mulkiy ahvoli toʻgʻrisidagi maʼlumotnomaga va tegishli maktabgacha taʼlim 
muassasasi ota-onalar qoʻmitasining xulosasiga asosan aniqlanadi va shakllantiriladi.

Toʻlovdan ozod qilinadigan kam taʼminlangan oila farzandlari roʻyxati har oʻquv yilining 25-sentyabr kuniga 
qadar tegishli maktabgacha taʼlim muassasasi rahbarining buyrugʻi bilan tasdiqlanadi. Roʻyxatga kirmay qolgan, 
shuningdek yil davomida aniqlangan kam taʼminlangan oilalar farzandlari hisobidan zaxira shakllantiriladi. 
Toʻlovdan ozod qilingan bolalarning maktabgacha taʼlim muassasasiga qatnashi (boʻlishi) toʻxtatilishi natijasida 
boʻshab qolgan oʻrinlar zaxiradan toʻldirib boriladi.

Bunda boʻshab qolgan oʻrinlar imtiyozga ega boʻlgan bolalarni birinchi navbatda tanlab olish tamoyiliga 
rioya qilgan holda toʻldirib boriladi. Toʻlovdan ozod qilinadigan kam taʼminlangan oila farzandlari roʻyxati u 
tasdiqlangandan keyin oʻquv yil davomida qayta koʻrib chiqilishi mumkin.

Maktabgacha taʼlim muassasalaridagi bolalar taʼminoti uchun toʻlanadigan tushumlar nazarda tutilgan 
boshqa budjet mablagʻlari bilan birga maqsadli tartibda tarbiyalanuvchilarni oziq-ovqat bilan taʼminlashni 
yaxshilashga yoʻnaltiriladi.

Bola sogʻlom oʻsishi uchun belgilangan meʼyorlar asosida ovqatlanishi muhimdir. Shu sababli 
mamlakatimizda bolalar sogʻligʻiga alohida eʼtibor berilib, ota-onalardan tushgan mablagʻlar maktabgacha taʼlim 
muassasalarida toʻlaligicha oziq-ovqat mahsulotlarini sotib olishga sarflanadi.

Maktabgacha taʼlim muassasalarida bolalar taʼminotiga ota-onalar tomonidan toʻlangan mablagʻlarning 
buxgalteriya hisobini yuritish muassasaning buxgalteriyasi tomonidan amalga oshiriladi. Buxgalteriya hisobini 
yuritish, shuningdek toʻlovlardan tushadigan mablagʻlarning kirim qilinishi va sarflanishi boʻyicha hisobotlarni 
tuzish Oʻzbekiston Respublikasi Moliya vazirining 2010-yilning 17-dekabrdagi 105-son buyrugʻi bilan 
tasdiqlangan “Budjet tashkilotlarida buxgalteriya hisobi toʻgʻrisida”gi yoʻriqnomaga (Oʻzbekiston Respublikasi 
Adliya vazirligi tomonidan 2010-yilning 22-dekabrida 2169-son bilan roʻyxatga olingan) asosan Uzasbo dasturiy 
majmuasida amalga oshiriladi.4 

Misol. Maktabgacha taʼlim muassasasida bola taʼminotiga haq toʻlash boʻyicha ota-onalar bilan shartnomalar 
tuzilgan va bitta bolaga toʻlov miqdori 110500 soʻmni tashkil etadi. Buning buxgalteriya hisobida qanday tartibda 
aks ettirilishini koʻrib chiqamiz.

Birinchi: tuzilgan shartnomaga asosan hisobchi 15-memorial orderda quyidagicha buxgalteriya provodkasini 
tuzadi. Debet: 156 “Toʻlovlarning maxsus turlariga doir hisob-kitoblar” subschyoti – 110500 soʻm; Kredit: 242 
“Taʼlim muassasalarida hisoblangan ota-onalarning mablagʻlari” subschyoti – 110500 soʻm.

Ikkinchi: ota-onalar tomonidan maktabgacha taʼlim muassasasidagi bola taʼminoti uchun toʻlangan mablagʻ 
maktabgacha taʼlim muassasasining 4005…lik shaxsiy gʻazna hisobvaragʻiga kelib tushganda 3-memorial 
orderda quyidagicha buxgalteriya provodkasi tuziladi. Debet: 110 “Toʻlovlarning maxsus turlariga doir hisob-
kitoblardan tushgan mablagʻlar” subschyoti – 110500 soʻm; Kredit: 156 “Toʻlovlarning maxsus turlariga doir 
hisob-kitoblar” subschyoti – 110500 soʻm.

Uchinchi: maktabgacha taʼlim muassasalaridagi bolalar taʼminoti uchun toʻlangan toʻlovlar oziq-ovqat 
taʼminotini yaxshilash uchun yoʻnaltiriladi. Shunga asosan badallar hisobidan oziq-ovqat mahsulotlari olish 
uchun shartnomaga muvofiq pul oʻtkazilganda 3-memorial orderda quyidagicha buxgalteriya provodkasi tuziladi. 
Debet: 150 “Mol yetkazib beruvchilar va pudratchilar bilan hisob-kitoblar” subschyoti; Kredit: 110 “Toʻlovlarning 
maxsus turlariga doir hisob-kitoblardan tushgan mablagʻlar” subschyoti.

Toʻrtinchi: mol yetkazib beruvchidan yuk xati va hisob-fakturaga asosan olib kelingan oziq-ovqat mahsuloti 
omborga olinganda quyidagicha buxgalteriya provodkasi beriladi. Debet: 091 “Tovar-moddiy zaxiralarga boshqa 
xarajatlar” subschyoti; Kredit: 150 “Mol yetkazib beruvchilar va pudratchilar bilan hisob-kitoblar” subschyoti.

Beshinchi: olib kelingan oziq-ovqat mahsulotining tannarxiga qoʻshiladigan xarajatlar yigʻilgan holda 
kirim qilinganda 11-memorial orderda quyidagicha buxgalteriya provodkasi beriladi. Debet: 061 “Oziq-ovqat 
mahsulotlari” subschyoti; Kredit: 091 “Tovar-moddiy zaxiralarga boshqa xarajatlar” subschyoti.

Oltinchi: hamshira tomonidan tuzilgan 299-son shakldagi menyu talabnomaga asosan oziq-ovqat 
mahsuloti bolalarga berilganda 12-memorial orderda quyidagicha buxgalteriya provodkasi beriladi. Debet: 

4	 Oʻzbekiston Respublikasi Moliya vazirining 2010-yil 17-dekabrdagi 105-son buyrugʻi bilan tasdiqlangan “Byudjet tashkilotlarida 
buxgalteriya hisobi toʻgʻrisida”gi yoʻriqnomaga (Oʻzbekiston Respublikasi Adliya vazirligi tomonidan 2010-yil 22-dekabrda 2169-son 
bilan roʻyxatga olingan)

241 “Toʻlovlarning maxsus turlariga doir hisob-kitoblar boʻyicha mablagʻlar hisobiga amalga oshirilgan haqiqiy 
xarajatlar” subschyoti; Kredit: 061 “Oziq-ovqat mahsulotlari” subschyoti.

Shu tariqa har oyda maktabgacha taʼlim muassasalaridagi bolalar taʼminotiga ota-onalar tomonidan 
toʻlangan badallarning hisobi yuritiladi. Moliya yili tugaganidan keyin ota-onalar tomonidan toʻlangan badallarning 
hisobi joriy yil boʻyicha moliyaviy natijaga olib boriladi.

Yettinchi: ota-onalar tomonidan toʻlangan badallar hisobiga amalga oshirilgan haqiqiy xarajatlar joriy 
yil boʻyicha moliyaviy natijaga olib borilganda quyidagicha buxgalteriya provodkasi beriladi. Debet: 240 
“Toʻlovlarning maxsus turlariga doir hisob-kitoblar boʻyicha joriy yilga moliyaviy natijalar” subschyoti; Kredit: 
241 “Toʻlovlarning maxsus turlariga doir hisob-kitoblar boʻyicha mablagʻlar hisobiga amalga oshirilgan haqiqiy 
xarajatlar” subschyoti.

Sakkizinchi: maktabgacha taʼlim muassasalarida hisoblangan ota-onalarning mablagʻlarini joriy yil 
boʻyicha moliyaviy natijaga olib borilganda quyidagicha buxgalteriya provodkasi beriladi. Debet: 242 “Taʼlim 
muassasalarida hisoblangan ota-onalarning mablagʻlari” subschyoti; Kredit: 240 “Toʻlovlarning maxsus turlariga 
doir hisob-kitoblar boʻyicha joriy yilga moliyaviy natijalar” subschyoti.

Toʻqqizinchi: ota-onalar tomonidan toʻlangan badallar hisobidan hosil boʻlgan joriy yil boʻyicha ijobiy moliyaviy 
natijaning yakuniy moliyaviy natijaga olib borilishi quyidagicha rasmiylashtiriladi. Debet: 240 “Toʻlovlarning 
maxsus turlariga doir hisob-kitoblar boʻyicha joriy yilga moliyaviy natijalar” subschyoti; Kredit: 281 “Toʻlovlarning 
maxsus turlariga doir hisob-kitoblar boʻyicha yakuniy moliyaviy natija” subschyoti.

Agar joriy yil boʻyicha salbiy moliyaviy natija hosil boʻlsa, yakuniy moliyaviy natijaga olib borilganda 
quyidagicha buxgalteriya provodkasi beriladi. Debet: 281 “Toʻlovlarning maxsus turlariga doir hisob-kitoblar 
boʻyicha yakuniy moliyaviy natija” subschyoti; Kredit: 240 “Toʻlovlarning maxsus turlariga doir hisob-kitoblar 
boʻyicha joriy yilga moliyaviy natijalar” subschyoti.

Maktabgacha taʼlim muassasalaridagi bolalar taʼminotiga ota-onalar tomonidan toʻlangan badallarning 
buxgalteriya hisobi yuqoridagi buxgalteriya provodkalari asosida Uzasbo dasturiy majmuasida yuritiladi. Xulosa 
oʻrnida shuni aytish mumkinki, har bir hisobchi amaldagi meʼyoriy-hujjatlarni oʻrgansa, bilib olsa va ularga amal 
qilsa, u tuzgan moliyaviy hamda boshqa hisobotlar hech qachon xato boʻlmaydi.

X U L O S A  V A  T A K L I F L A R
Budjet tizimi budjetlari ijrosi hisobini xalqaro hisob standartlari talablariga toʻliq moslashtirish zarurati 

moliyaviy boshqaruvning shaffofligi, solishtiriluvchanligi va samaradorligini taʼminlashda muhim omil hisoblanadi. 
Shu maqsadda davlat budjeti, davlat maqsadli jamgarmalari hamda budjet tashkilotlarining budjetdan tashqari 
fondlari kesimida budjet ijrosi hisobi boʻyicha yagona buxgalteriya balansini shakllantirish ustuvor ahamiyat 
kasb etadi. Yagona balans tizimi nafaqat moliyaviy oqimlarni birlashtirilgan tarzda aks ettiradi, balki boshqaruv 
qarorlarini qabul qilishda ishonchli, aniq va standartlashtirilgan maʼlumotlar bazasini yaratadi.

Budjet tizimi budjetlari ijrosiga oid moliyaviy hisobotlarni yagona tizimga keltirish ham dolzarb vazifa 
boʻlib, bunda barcha darajadagi budjetlar boʻyicha moliyaviy hisobotlarning yagona shakl va mezonlar asosida 
tuzilishini taʼminlash talab etiladi. Hisobotlarning bir xil formatda yuritilishi ularni o‘zaro taqqoslash, tahlil qilish 
va moliyaviy intizomni kuchaytirishga imkon beradi. Shu bilan birga, budjet hisobi va hisobotini yuritishga masʼul 
mutaxassislarning malaka sertifikatiga ega boʻlishi amaliyotini bosqichma-bosqich joriy etish, ularning kasbiy 
kompetensiyalarini oshirish, muntazam ravishda malaka oshirish jarayonlarini yoʻlga qoʻyish budjet jarayonining 
institutsional sifatini sezilarli darajada kuchaytiradi.

Budjet hisobi va hisobotini yuritish boʻyicha axborot tizimlarini yangilash hamda ularni qabul qilinayotgan 
Budjet hisobining standartlari talablariga moslashtirib borish tizimning samarali ishlashini taʼminlaydi. Axborot 
tizimlarining modernizatsiya qilinishi hisobotlarni avtomatlashtirilgan tartibda shakllantirish, xatoliklarni 
kamaytirish, real vaqt rejimida monitoring olib borish va budjet ijrosining umumiy boshqaruv sifatini yaxshilashga 
xizmat qiladi. Bu jarayonlar birgalikda budjet tizimi moliyaviy boshqaruvining xalqaro talablar asosida izchil 
takomillashuviga zamin yaratadi.

